<Հայոց աշխարհ> Կարո՞ղ ենք մեզ քաղաքակիրթ համարել
Ժամանակակից հայրենական վերնախավին թվում է, որ մեր պետությունը տարբեր միջազգային կոնվենցիաներ վավերացնելով, ազգային օրենսդրությունը արեւմտյան չափորոշիչներին համապատասխանեցնելով, տարբեր միջազգային կառույցների ինտեգրմանը ձգտելով եւ համապատասխան միջազգային գագաթաժողովներին մասնակցելով, ինքնաբերաբար «թողության գիր» (ինդուլգենցիա) է ստանում քաղաքակիրթ կոչվելու համար։ Վերոնշյալն ընդամենը արտաքին անկապտելի հատկանիշ է, որն անհրաժեշտ, սակայն ծայր աստիճան անբավարար է քաղաքակիրթ հասարակություն կոչվելու համար։ Քաղաքակիրթ հասարակության պատկերը ձեւավորվում է ոչ միայն արտաքին հատկանիշներով, այլեւ նրա բարոյական նկարագիրը որոշող ներքին բովանդակությամբ։ Մեր պետականության զարգացման արդի փուլում բարձրագույն հասարակական-քաղաքական եւ վարչական ընտրախավը իր գործունեության ընթացքում, որպես կանոն, ղեկավարվում է «գողական օրենքներով ու հասկացություններով», որոնք էլ ընդօրինակվում են հասարակության հիմնական մասի կողմից։ Վերջերս Քանաքեռ-Զեյթուն համայնքի թաղապետին, քրեական սկզբունքներից ելնելով, ծեծեցին Երեւան քաղաքի մյուս համայնքների նրա թաղապետ-կոլեգաները, ավելի վաղ ծեծի էր ենթարկվել Սյունիքի մարզի դատավորը՝ մարզպետի վարորդի կամ թիկնապահի կողմից, հեշտությամբ գողանում են ընտրական հանձնաժողովների անդամներին, վարչական պաշտոնների համար մրցող թեկնածուները կրակում են միմյանց վրա, Ազգային ժողովի պատգամավորները իրենց անհամաձայնությունը հակառակորդների հետ արտահայտում են լավագույն դեպքում ոչ չափավորված բառապաշարով կամ կռվով, իրենց ազգակիցներին նրանք Ազգային ժողովի ամբիոնից դիմում են ժարգոնով եւ այլն (այս ցանկը յուրաքանչյուրը կարող է անվերջ շարունակել)։ Այս ամենը պատահականությո՞ւն է եւ բնորոշում է միայն առանձին անհատներին, թե՞ հասարակության հիվանդությունը արտացոլող օրինաչափություն է։ Եթե կյանքը ցույց տար, որ այս բոլոր «մեղավորները» հասարակության կողմից մերժվում են, իսկ իշխանությունը նրանց նկատմամբ կիրառում է օրենքն իր ողջ խստությամբ, ապա կարելի էր համաձայնել այն կարծիքին, թե «ընտանիքն առանց այլանդակի չի լինում» եւ ժամանակի ընթացքում ամեն ինչ կկարգավորվի։ Սակայն հակառակ պատկերն է դիտվում. բացակայում է հասարակական պարսավանքը։ Դա վկայում է, որ մեր հասարակության միջին վիճակագրական անդամը շատ հեռու է երկրի քաղաքացին լինելու գաղափարից։ Նա հարմարվում է թելադրվող «խաղի կանոններին» եւ նույն ձեւով վարվում իր ազգակիցների հետ։ Մեր առօրյա կյանքում կոպտությունը, լպիրշությունն ու անպատվությունը հասցվել են ինքնաբավության։ Հասարակության լայն շերտերը «դաստիարակվում են» հենց այս կատեգորիաներով, որոնք էլ իրենց հերթին, արմատավորում են ամենաթողություն եւ մասնակցության ու պատասխանատվության զգացումի բացակայություն՝ իր հայրենիքի ներկայի ու ապագայի նկատմամբ։ Երկրի հասարակական-քաղաքական եւ վարչատնտեսական ընտրախավի որոշակի հատվածի բարոյական ցածր (գործնականում բնազդային) հիմքերի պատճառով սեփական հայրենիքում անելանելի կյանքի հասարակական մթնոլորտ է ձեւավորվել։ Դրանով կարելի է բացատրել երիտասարդության ճնշող մեծամասնության արտագաղթելու ցանկությունը։ Հայրենական մտավորականության մեծամասնությունը հասարակության մեջ «առաջնորդողի» դեր չի խաղում։ Այսպես կոչված հայրենական մտավորականության տարբեր ներկայացուցիչների միջեւ չարչիական «ռազբորկաները» գործնականում փոխարինել են հայրենիքին ծառայելու գաղափարին։ Մենք, հիմնականում խոնարհվելով ամեն հայկականի առջեւ եւ հաստատելով մեր հինավուրց ու բացառիկ լինելը, միեւնույն ժամանակ չենք սիրում մեր հայրենիքը։ Սերն առ հայրենիք ծագում է միայն այն դեպքում, երբ այն հերթական անգամ հայտնվում է կործանման եզրին։ Եւ, որպես կանոն, այդ համաղետներից հետո մենք կրկին ինչ-որ բան ենք կորցնում։ Սակայն հայրենիքն անհրաժեշտ է սիրել ու փայփայել ոչ թե ժամանակ առ ժամանակ, այլեւ մշտապես ու հավիտյան, իսկ դա հնարավոր է միայն այն դեպքում, երբ հասարակությունը առաջնորդվում է բարոյական բարձր իդեալներով ու չափանիշներով, այլ ոչ թե գործում գողական օրենքներով ու գաղափարներով։ Որքան էլ ցավալի է, սակայն հասարակության միջին վիճակագրական անդամի ապրելակերպի ձեւավորումը իրականացվում է «վերեւից ներքեւ», այսինքն՝ իշխանության, ընտրախավի եւ մտավորականության ներկայացուցիչները օրինակ են ծառայում հասարակության անդամների մեծամասնության համար։ Կարո՞ղ ենք արդյոք պնդել, որ այդ ներկայացուցիչները իրենցով ազգի քաղաքակիրթ շերտն են ձեւավորում։ Ամենայն հավանականությամբ, ոչ։ Եւ, որպես դրա հետեւանք, մենք քաղաքակիրթ հասարակություն չենք կարող կոչվել։ Լ.ՆԵՐՍԻՍՅԱՆ Ա.Սախարովի անվան մարդու իրավունքների պաշտպանության հայկական կենտրոնի տնօրեն
